
Disse Tancredi: A ra çittæ Reâ

Vœuggio se vagghe, e non a re mæ tende;

Che se sta vitta presto ho da lasciâ,

L'è ben, che là ra morte a me sorprende.

Che ro lœugo, onde lì l'Ommo Immortâ

Morì, a ro çê ciù façile pœu rende

Ra strâ; e sarà l'intento mæ compîo

Dro voto in sciù ra fin d'aveì finîo.

Così disse: e portaoù là, sciù ro letto

Un sœunno, ro piggiò quieto, e profondo.

Trœuva a Erminia Vaffrin lœugo segretto,

Rente, e fœu da i perîghi de sto Mondo.

Và poi liberamente, onde in segretto

Stá Gofredo int'ra stanza de Raimondo;

Siben lantô lê dra futura impreiza

In ra barança ri conseggi o peiza.

Dro Letto, donde giaxe ra persoña

De Raimondo marotto, è sciù ra sponda

Gofredo, e lì d'intorno uña Coroña

Dri ciù saccenti, e forti ro çirconda.

Aoura mentre Vaffrin con lê raxioña

Ognun con ro silenzio ro segonda.

Signor (dixeiva) comme eì comandaoù

Ro campo dri Paghen tutto ho giraoù.

Ma no aspêtæ, che mi de quella Armâ

Infinita ve posse fâ ri conti.

Ve diggo ben, che quella in ro passà,

Tutti crœuve ri cien, re valli, e i monti

Viddi, che donde arriva, e l'è postâ

Spœuggia ra terra, e secca i sciummi, e i fonti,

Perchè ri ægue a ra sæ de tanti, e tanti,

E dra Siria ri gren non son bastanti.

Schere de Cavageri, e de Pedoin

Affæto son inutili in gran parte;

Gente, che non intende ordini, o suoin,

Desarmâ, de lontan ch'ha solo l'arte

De ferî, ma ghe n'è dri belli, e boin,

Che seguan ri Persien poco in desparte:

E forsi anco megiô se ten per famma

Dro Ræ ra squaddra, che Immortâ se ciamma

A l'è dîta Immortâ, perchè mancaoù

De quella non è mai nè manco un;

Che a ro lœugo, ch'è vœuo, gh'è sempre intraoù

Atr'Ommo bravo, onde ne manca arcun.

Ro Generâ, Emiren l'è nominaoù,

Che in senno, e in ro valò n'ha æguâ nisciun.

Gh'ha comandaoù ro Ræ de provocâve,

E a battaggia Campâ presto tirâve.

Me craoù, che fra doî giorni a ro ciù tardi

Se virà ro nemigo comparî.

Ma ti, Rinardo, ben se no t'agguardi,

Ti perderæ ra testa; e t'œuggio dî,

Che i ciù famosi in arme, e i ciù gagiardi,

Tutti han zuraoù d'orreìte fâ morî,

Che Armidda a quello in premio a se promette,

Ro quá farà de ti tante porpette.

